
Иң зур бәхет

Тормышта бердәнбер бәхет – 

ул һәрвакыт алга омтылыш. 

Э.Золя 

Тормыш дигән дәрья бар, бәхет дигән бер яр бар. Ләкин көймәгә утырып, ул ярга барып җиткәнче, безгә бик күп сынаулар аша үтәргә кирәк. Ә ул сынаулар гади түгел: һәрвакыт безгә каршы исүче җилләр, биек-биек дулкыннар, үтә алмаслык булып тоелган давыллар, очсыз кырыйсыз горизонт сызыгы. Менә шул вакытта үзеңне әллә нинди кечкенә бер яфрак кебек тоясың. Ләкин шуңа карамастан, тормыш дәрьясының су агымына кушылып акмыйча, хыялыңда эзләгән бәхет ярына барырга тырышасың, шунда омтыласың. 
Бала чагымда Казанны күрү, бу шәһәргә укырга килү, татар теле укытучысы һөнәрен үзләштерү турында хыяллана идем. Энем белән сеңлемне өстәл янына утыртып, укытучы дип уйнарга ярата идем. Әти-әнием читтән генә: “Балабыз укытучы булыр, ахрысы!”- дип миңа елмаеп карыйлар иде. Ә миңа хыялларым бик ерак, тормышка аша алмаслык булып тоела иде...

Бала күңеле чикчез далада диләр бит. Хыялларым һаман да мине бу шәһәргә илтә, шунда ашкына иде. Ахрысы, хыялларым минем тормышчан булганнар...

11 нче класста укыганда, татар теле укытучым “Гөлназ, быел “Мәгърифәт” газетасы тарфыннан конкурс үткәрелә. Ике университет: Казан Дәүләт Педагогика университеты һәм Татар дәүләт гуманитар институты үзләренең сорауларын җибәргәннәр. Синең дә үзеңне татар теле һәм әдәбиятыннан сынап карыйсың килмиме?”- дип сорады. Аның бу конкурста катнашырга тәкъдим итүе, мине тормыш көймәсенә утыртуы булган. 
Мин ятып калганчы, атып кал дигәндәй, шул конкурста катнашырга үз теләгемне белдердем һәм беренче тур сорауларына җаваплар язып, почтага илтеп салдым. Күп тә үтмәде, минем хатыма җавап килде. Анда икенче турга узуым һәм конкурсның Казан шәһәрендә үткәреләчәге турында мәгълүматлар язылган иде. Хатны алгач, никадәр шатлык, бәхетле минутлар кичергәнемне сөйләп кенә аңлатырлык түгел. Мин генә түгел, минем гаиләм дә бу шатлыклы хәбәргә бик нык сөенде. Ләкин төп сынаулар әле алда булган.

Бу конкурска Татарстанның төрле районнарыннан һәм Казан шәһәреннән укучылар килгәннәр иде. Өч турдан торган бәйгедә, иң күп балл җыеп, мин беренче урынга чыктым һәм Казан Дәүләт Педагогика университетына имтиханнарсыз укырга керү мөмкинлегенә ия булдым. Эйе, мин үз максатыма ирештем – Казан каласына укырга кердем. 11нче классны укып тәмамлаганчы, диплом тотып өйгә кайтып җиттем. 

Тиздән мәктәпне тәмамлап, мәһабәт, горур һәм чал тарихлы Казан каласына укырга килдем. 

Казаным! Казаным! 

Хыялым шәһәре.

Белем алырга дип сиңа

Газиз бер балаң килде.

Мәгърифәт учакларың

Дөрләп-дөрләп янсыннар.

Гыйлем дәрьялары ярларыннар

Ташып-ташып аксыннар.

Казанга килгәч, әтием мине авыл балалары яши торган тулай торакка урнаштырып, авылга кайтып китте. Һәм шул көннән минем Казандагы тормышым башланды.

Студент тормышы иң кызык вакыт диләр бит. Бу чыннан да шулай булган. Университтетта укыган чорымда мин студентлар рәисе вазифасын башкардым, иҗтимагый эшләрдә еш катнаштым. Татар әдипләренең иҗатларын кызыксынып өйрәндем, Казан музейларына, төрле-төрле экскурсияләргә, концертларга еш йөрдем. 

Биш ел күз ачып йомганчы узып китте. Ниһаять, минем балачак хыялым тормышка ашты: уку йортын кызыл дипломга тәмамлап, мин татар теле укытучысы булдым. Балалар бакчасына эшкә урнашып, нәниләребезне үземнең туган телемдә - татар телендә сөйләшергә, аралашырга өйрәтәм. Билгеле, балалар белән эшләү җиңел түгел. Шулай да, җиңеллектә яки авырлыкта да эш түгел, ә үзеңнең сайлаган хыялыңны тормышка ашыруда. 

Әгәр дә мин балаларым, нәниләрем күңелендә татар теленә карата кызыксыну уятып, алга таба өйрәнергә этәргеч бирә алсам һәм киләчәктә алар белән үземнең туган телемдә аралашсам; үз баламны чын татар баласы итеп тәрбияләп, гаиләмдә әби-бабаларыбыздан калган гореф-гадәтләрне саклап кала алсам; шулай ук үз эшемнең җимешләрен күрә алсам – ул вакытта мин чыннан да бәхетле булыр идем.
... Үзең эзләгән ярга барып җиткәч шуны аңлыйсың. Бәхет яры – гади бер яр икән. Ә менә аны эзләү, тормыш дәрьясын кичү, хыялыңны тормышка ашыру, һәрвакыт алга омтылу, яхшылыкка омтылу – иң зур бәхет икән!!!
